
Dell’AneideCanto iv.





133.




Cossì ditto sparette: Anea se sceta
Spantato, comme chillo che se ’mpenne.
E scergannose l’huocchie co le deta,
Caccia lo suonno, e da lo lietto scenne.
A li compagne corre, e le ’nquieta,
Strillanno; priesto all’arvole, a l’antenne,
A le vele, a li rimme: navacammo,
Priesto,primma dell’Arba appalorciammo.




134.




Mercurio da lo cielo m’è venuto
E n’autra vota ha l’ordene ’ntimato,
A fuire de pressa: ben venuto,
O siò Mercurio, o autro ch’hà parlato.
Faccio, senza, tardare, arresoluto,
E allegramente quanto hai commannato:
Tu scanza da st’armata ogne dammaggio,
E ’mproseca sto curzo, e sto viaggio.




135.




A ccossì ditto sfodaraie la spata,
Che a li lampe no fulmene pareva;
E la fune tagliaje, che annodecata
La galera a la terra manteneva.
Tutte fanno lo stisso, e pe l’armata
No gran chiasso, e greciglio se senteva;
E tutte quante a lumme de cannela
Chi s’acciaffa a lo rimmo, e chi a la vela.




136.




Già se sò allontanate, e già lo mare
Sotto a tanta galere s’annasconne:
La chiorma se vedea tutta sudare
Co na voca arrancata pe chell’onne.
All’Oriente se vedea spuntare
L’Arba nascente co le trezze jonne:
E la Regina, che se n’addonaje,
Subbeto a la fenestra s’affacciaje.

